
Република Македонија

Министерство за надворешни работи

________________________________________________________________
Обраќање 

на г-дин Зоран Петров, 

заменик-министер за надворешни работи 

на 
Меѓународна конференција  
‘’15 години од парламентарната димензија на ПСЈИЕ - минатото, сегашноста и европската иднина на Регионот“
Скопје, 15 октомври

Почитуван Претседател на Собранието на Република Македонија,

Почитувани екселенции,

Почитувани пратеници,

Дами и господа,

Ми претставува особена чест и задоволство да се обратам на денешната јубилејна Меѓународна конференција со која ја одбележуваме 15 годишнината од парламентарната димензија на Процесот за соработка во Југоисточна Европа. Овој јубилеј, значително ја збогатува програмата на Македонското претседателство со Процесот и претставува дополнителен импулс во нашите напори за развивање на парламентарната димензија.  

Почитувани,

Како што веќе знаете, Република Македонија го презеде претседавањето со овој Форум, во јуни оваа година од нашиот сосед, Република Србија. Нашата главна ориентација е почитувањето на принципот на добрососедство и принципот на вклучување на сите чинители во Процесот, со единствена крајна цел за што поскоро интегрирање на земјите од Регионот во Европските и Евроатланските структури. 


Главното мото на нашето претседавање е ‘’Солидарноста во акција’’. Нашите заложби се сите ние, земјите учеснички во Процесот да покажеме солидарност за подобра иднина, солидарност заради мирот, стабилноста и просперитетот на Регионот. 
Ние ќе бидеме фокусирани кон јакнење на регионалната соработка во која ќе биде доминира европската перспектива. Како клучни приоритетни области на кои се темели македонското претседавање се соработката во областа на економија, наука и образование, културата, заштитата на животна средина.  
Накусо би сакал да ве запознам, дека во Њујорк, овој септември, на маргините на Генералното Собрание на Обединети Нации се одржа првиот неформален министерски состанок за надворешни работи, со што и започнаа активностите во рамки на македонското претседавање. Ни претстојат повеќе состаноци на експертско, министерско ниво и завршниот  настан - Самитот на Шефови на држави и влади, што ќе се одржи  во јуни 2013год. 

Република Македонија својата посветеност за развој на парламентарната димензија на ПСЈИЕ ја рефлектира токму преку настаните кои се предвидени во рамки на македонското претседателство, со посебен акцент на Конференцијата на претседателите на парламентите на ПСЈИЕ што е предвидено да се одржи последната недела во мај 2013 година во Охрид. 

Почитувани,

Сите знаеме дека во изминативе две декади Регионот помина низ значајни промени. Постигнати се значајни реформи кои обезбедија демократизација на нашите општества како и имплементација на европските стандарди во одредена мера. Но, морам да нагласам, пред нас, претстои уште многу работа.  
Би сакал да ве уверам дека ПСЈИЕ е Форум кој ни помага, сите заедно, на заедничка маса да ги детектираме проблемите со кои се соочуваме и да изнајдеме  решенија за истите. Процесот  му овозможува на овој Регион да зборува во еден глас, за своите потреби, проблеми, визии, очекувања.

Како што веќе знаете, покрај политичките турбуленции кои ги доживува регионот, влијанието на глобалните промени во економијата и социјалниот живот предизвикуваат сериозни потешкотии кај сите земји, без исклучок.  Овие два елементи бараат големо внимание и сериозна посветеност. Во една ваква ситуација станува неизбежно барањето формула која ќе ги оптимализира вредностите како што се поврзување, соработка и заеднички проекти.
 Станува јасно дека никој не е изолиран и дека проблемите кои ја зафатија Европа во делот на економската и должничка криза се одразуваат и на состојбата во нашите земји. Овие две најзначајни компоненти од општественото живеење претставуваат предизвик повеќе да се мотивираме за задачите кои не дозволуваат натамошно одлагање.
Почитувани,

Од друга страна, напорите и заложбите на сите нас за што поскоро интегрирање во Европската Унија остануваат клучен приоритет. Изминатата недела, Европската комисија по четврти пат објави позитивен извештај за Република Македонија,  кој содржи препорака за отпочнување преговори за пристапување во Европската Унија.  Извештајот потврдува дека нашата земја постигна значаен напредок во областа на владеење на правото, реформа на јавна администрација, медиуми и слобода н изразување, економија. 
Обновената препорака во услови на должничка криза е одраз на заложбите на Европската Комисија за одржување на процесот на проширување. Очекуваме, Европскиот Совет во декември да донесе одлука за почеток на преговори со што ќе се создадат поволни услови за решавање и на отвореното билатерално прашање со нашиот јужен сосед.

Би сакал да потенцирам дека единственото место на Регионот  е токму европското и евроатланското семејство. Негувањето и почитувањето на европските вредности и стандарди, унапредувањето на добрососедските односи, демократизација на нашите општества, развојот на економијата и воопшто подобрување на стандардот за живеење на граѓаните е од суштинско значење. 

Почитувани, 
Во услови на сензитивни политички случувања, во услови на глобална економска криза, сите ќе се согласите дека е неопходно да ги зајакнеме меѓусебните врски и поддршка. Верувам дека сите заеднички можеме да придонесеме повеќе кон создавање на еден постабилен, посилен и просперитетен регион.
Ви благодарам.

